Meddwl am Marc


Marc Pennod 5 adnodau 21- 43. 

Merch fach wedi marw a gwraig oedd â gwaedlif.

Dau gymeriad hollol wahanol sydd yn yr adnodau nesaf. 

· Jairus - Gŵr dylanwadol, efallai’n ddyn cyfoethog, ac yn arweinydd y synagog. (adn 22).

· Y wraig oedd â gwaedlif. Gwraig dlawd, wedi gwario’r cyfan oedd ganddi (adn 26) er mwyn ceisio gwella o’i salwch. 

Y ddau’n dod at Iesu am iddyn nhw glywed amdano (adn 27) a’u bod yn ymddiried yn llwyr ynddo. Jairus yn ymddiried bywyd ei ferch, oedd ar fin marw, iddo (adn 23) a’r wraig yn ymddiried ei bywyd hi iddo hefyd. (adn 26).

Cwestiwn: Os oes gyda ni argyfwng yn ein bywyd neu ym mywyd ein teulu a’n ffrindiau? Cyflwynwn y broblem i Iesu gan ymddiried ein hamgylchiadau  yn llwyr iddo.

Pryd ddigwyddodd  iachâd y wraig? (adn29).  Beth mae hyn yn dangos am nerth Iesu? Sut mae Iesu’n gwybod fod nerth wedi llifo ohono os oedd y dyrfa’n gwasgu o’i gwmpas? (adn 30)  Beth mae hyn yn dangos am allu Iesu? 

· Weithiau byddwn ni’n ceisio cuddio yng nghanol torf, a neb yn gwybod am ein hangen ni.  Ond mae Iesu’n gwybod.  Mae e eisiau  ein cyffwrdd ni, ein hiacháu a’n bendithio fel yn hanes y wraig.
Wrth wella’r wraig mae Iesu’n oedi ar y ffordd, ac mae merch Jairus yn marw.

Cwestiwn: Ydy’r oedi‘n rhwystr i Iesu? Beth mae’r bobl wrth dŷ Jairus yn dweud wrtho?
“does dim _____ poeni’r athro dim mwy .“ (adn35)

Beth mae Iesu’n dweud?
“Paid bod _____ ; dalia i gredu.” (adn36)

Cwestiwn: Ai dyna mae Iesu’n dweud wrthon ni heddiw? Ydyn ni’n ei gredu? Ydyn ni’n dal i’w gredu hyd yn oed pan fo amgylchiadau yn dweud yn groes i hynny? Mae’r hyn sy’n dilyn yn rhyfeddol ac r’yn ni fel Pedr, Iago, Ioan a’r lleill yn dystion i wyrth syfrdanol arall o eiddo Iesu’r Atgyfodiad a’r Bywyd.
Gweddi: Diolch Arglwydd dy fod yn ein nabod, a dy fod yn delio gyda ni yn bersonol.  Diolch fod oedi yn gyfle i ti weithio ac nid yn gyfle i ni anobeithio. Iachâ ni a choda ni ar ein traed  i dy addoli o’r newydd heddiw.  Amen.  

